ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ
Со новиот Закон за прекршоците („Службен весник на Република Северна Македонија“ број 96/19 од 17 мај 2019 година), односно со членовите 26 и 36 за физичките и правните лицa, како и за одговорните лица во правните лица се пропишани максимални износи на глоби, кои се значително помали во споредба со максималните износи на глоби кои ги определуваше претходниот закон од 2015 година.

Воедно, со посочените два члена на законот се определи и дека за прекршоци од областа на даноците, царините, јавните набавки, јавните финансии и јавниот долг може да се пропише глоба во поголем паричен износ од затаената давачка или износ на набавката но најмногу во двократен износ од определените во ставот 1. 

Од друга страна, со членот 49 став 2 од истиот закон се определи дека за одделни прекршоци за кои глобата е утврдена до најмногу 250 евра во денарска противвредност за физичко лице, 500 евра во денарска противвредност за одговорно  лице  во  правно  лице  и службено лице и 1000 евра во денарска противвредност за правни лица прекршочна постапка може да води и прекршочна санкција може да изрече прекршочен орган и овластено службено лице, а согласно став 3 на истиот член, по исклучок на ставот 2 прекршочна постапка може да води и прекршочна санкција може да изрече прекршочен орган за прекршоци за кои е предвидена глоба повисока од утврдената во ставот 2 на овој член, доколку тоа е предвидено со законодавството на Европската унија.

Со членот 132 став 1 од истиот закон се определи дека законите во кои се пропишани прекршочни санкции ќе се усогласат со одредбите на овој закон во рок од 6 месеци од денот на влегување во сила на овој закон.

Оттука, а во насока на усогласување со цитираните одредби на Законот за прекршоците се предлага Закон за изменување и дополнување на Законот за Царинската управа („Службен весник на РМ“ број 46/04, 81/05, 107/07, 103/08, 64/09, 105/09, 48/10, 158/10, 53/11, 113/12, 43/14, 167/14, 33/15, 129/15 и 23/16).
Воедно, со овој предлог закон се врши и прецизирање на надлежностите на директорот на Царинската управа, како и дополнување на надлежностите на царинскиот службеник при спроведување на оперативните дејствија за прибирање информации и докази за сторени царински прекршоци и кривични дела од областа на царинското работење.
Иницијатива за дополнување на член 2 и член 21 од Законот за Царинска управа се врши согласно одредбите од член 5 од Законот за изменување и дополнување на Законот за банките (“Службен весник на РМ” бр.7 од 14.01.2019 година) а со кои одредби се дополнува член 112 од Законот за банките, документите, податоците и информациите кои се стекнати при вршење на банкарски и други финансиски активности за поединечни лица и трансакции со поединечни лица, како и за депозитите на поединечни лица, за Царинската управа повеќе не претставуваат банкарска тајна која банката е должна да ја заштити и чува. Истите, банката  може да ги дава на писмено барање на Царинската управа за водење на постапки кои се во рамките на нејзината надлежност, во согласност со закон. Бараните податоци се потребни при спроведување на постапка за присилна наплата на царинските должници-физички лица кога истата се спроведува со пренос на паричните средства  од сметките на истите.
Со започнување на примена на Законот за измена и дополнување на Законот за банките, Царинската управа се соочи со проблеми од техничка природа.

Имено за да може  да се добијат податоци за видот и бројот на сметките на царинските должници, Царинската управа мора писмено да се обрати до сите носители на платниот промет односно до сите регистрирани банки во Република Северна Македонија кое нешто бара повеќе време кое пак ја намалува ефикасноста и брзината на присилната  наплата.
Со цел да се спроведува соодветна, непречена, брза, ефикасна и целисходна присилна наплата на акциза, извозни и увозни давачки, даноци и други јавни давачки и надоместоци при увоз, извоз или транзит на стока за кои согласно член 10 од Законот за царинска управа е надлежна Царинската управа на Република Северна Македонија, сметаме дека е неопходно да се обезбеди законски основ, Царинската управа да има пристап до информации и податоци за конкретен должник од неговиот работодавец, банките, јавните книги и регистрите.

Измените наведени во член 10 точка 12, член 52 и член 73-а точка 29 произлегуваат  од член 83 од Законот за спречување на корупцијата и судирот на интереси ( Сл. Весник на РМ бр. 12/2019) е наведено дека врз основа на проценка на ризик од корупција, со законот со кој се регулира вршењето на дејност од областа на одбраната, внатрешните работи или финансиите, може да се пропише обврска за понесување на изјава за имотна состојба и интереси од страна на лица со посебни овластувања. 

Во Законот за Царинската управа со член 2 став 1 е дефинирано дека царински службеник е административен  службеник на Царинската управа кој е униформиран или има посебни должности и овластувања и кој своите надлежности ги врши согласно Законот за Царинската управа, Царинскиот закон, Законот за Царинската тарифа, Законот за царински мерки за заштита на правата од интелектуална сопственост, Законот за акцизите, Законот за даночна постапка и други закони.

Со член 3 од истиот закон е утврдено дека Царинската управа е орган на државната управа во состав на Министерството за финансии со својство на правно лице. 

Врз основа на ваквото определување на статусот на царинските службеници, како и на царинската служба, која врши работи од областа на финансиите и која припаѓа на органите за спроведување на законот, поради природата на работите кои ги извршува претставува ризично поле од аспект на корупцијата и судирот на интереси. На ова укажуваат податоците од сите истражувања кои се занимаваат со проблемот на корупцијата и судирот на интереси, во кои степенот на неповолна перцепција на јавноста за царинската служба и натаму е висок.    

Обврската за поднесување на изјава за имотна состојба и интереси и промена во имотната состојба и интереси се дел од превентивните мерки во борбата против корупцијата и судирот на интереси, преку кои се дава можност да се следи и контролира движниот и недвижен имот, кој е во сопственост на царинските службеници и членовите на нивните семејства, од аспект на поврзаноста и совпаѓањето на податоците за нивниот приход и основот за стекнување на имотот.   

Со предлог  на членот 52, со кој се воведува обврската вработените во ЦУ да поднесат изјава за имотна состојба и интереси и промена во имотната состојба и интереси  ќе се изврши усогласување со одредбата од член 83 од Законот за спречување на корупцијата и судирот на интереси.

Со воведувањето на оваа  обврска  со закон, нејзиното неисполнување (  при вработување, престанок на работниот однос како и при  промена на имотната состојба) , подлежи и на дисциплинска постапка  и одговорност , поради што се предлага дополнување на одедбата од член 73-а алинеја 29 .
На крајот со член 10 од Законот за Царинската управа  се утврдени основните надлежности, пришто со точка 12 е утврдено дека истата организира и спроведува контрола на професионалната одговорност на вработените, која алинеја треба да се дополни и со надлежноста за евидентирање на изјавите за имотна состојба и интереси и нивните промени. 

Вавквото проширување логично би следело со воведувањето на законската обврска за поднесување на изјавите за имотна состојба и интереси и нивните промени, да се евидентираат и следат од страна на надлежна организациона единица во Царинската управа. 
ПРЕДЛОГ НА  ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЦАРИНСКАТА УПРАВА, ПО СКРАТЕНА ПОСТАПКА 
Член 1

Во Законот за Царинската управа (,,Службен весник на РМ“ број 46/04, 81/05, 107/07, 103/08, 64/09, 105/09, 48/10, 158/10, 53/11, 113/12, 43/14, 167/14, 33/15, 129/15, 23/16, 144/18 и 248/18), во членот 2 по точка 14) се додава нова точка 15) која гласи:
„15) “јавна книга” и “регистри“ се Катастарот на недвижности, Централниот депозитар за хартии од вредност, Централен регистар на Република Северна Македонија-Заложен регистар, Централен регистар на Република Северна Македонија-Регистар на вложувања во недвижности во Република Северна Македонија, Единствен регистар на даночни обврзници, Евидентен регистар за стечај, Судски Регистар, Единствен регистар на трансакциски сметки, Регистар на моторни и приклучни возила и евиденција на регистрираните моторни и приклучни возила, матична книга на умрени, матична книга на венчани, матична книга на родени, Регистар на трговски марки и други права од индустриска сопственост и други регистри востановени со закон.“
Член 2
Во членот 7 по ставот (5) се додаваат два нови ставови (6) и (7) кои гласат:

„(6) Директорот заради проверка на знаења и стручни способности на царинските службеници може да спроведе тестирање. 

(7) Министерот за финансии со подзаконски акт го пропишува начинот и постапката на спроведување на тестирањето од став (6) на овој член, како и начинот на употреба на добиените резултати.“ 
Член 3
Во членот 10 став 1 во точката 6) по зборот „по“ се додаваат зборовите „прекршоци и“.

Во точката 12) по зборот „вработените“ знакот „;“ се заменува со запирка и се додаваат зборовите „евидентирање на изјавите за имотна состојба и интереси и нивните промени, следење на имотната состојба на вработените и состојбите на судир на интереси.“.
Член 4

Во член 10-а ставот (1) се менува и гласи:
„За водењето на прекршочната постапка и изрекување на прекршочна санкција и посебна прекршочна мерка за сторен царински прекршок надлежност има суд односно царинскиот прекршочен орган, согласно Законот за прекршоци.“ 

Ставовите (7) и (8) се бришат.
Член 5
Во членот 21 по став (2) се додаваат нови ставови (3) и (4) кои гласат:
„(3) со цел за непречено спроведување на присилното извршување, Царинската управа има право на пристап до сите информаци и податоци од неговиот работодавец, банките, јавните книги и регистрите за конкретен должник.
(4) На барање на Царинската управа, податоците за вршење на работите во платниот промет на учесникот во платниот промет, не претставуваат деловна тајна за носителот на платен промет и е должен да ги достави во определениот рок на барањето.“
Член 6

Во член 26 став (7) по зборот „облека,“ се додава зборот „амблемот,“ .
Член 7

Членот 28 се менува и гласи:

„(1) Царински службеник може на цело царинско подрачје да ги презема сите оперативни дејствија за прибирање информации и докази за сторени царински прекршоци и кривични дела од областа на царинското работење.

(2) При преземање на оперативните дејствија од став (1) на овој член, царинскиот службеник може да употреби технички средстваза аудио и видео снимање со кои ќе се обезбеди снимен материјал (аудио и видео запис) за начинот на кој се презема дејствието.

(3) Снимениот материјал од став (2) на овој член ќе овозможи унапредување на степенот на основаност на преземените дејствија со цел легитимно и соодветно постапување при примена на царинските надлежности утврдени со овој закон.

(4) При користење на технички средства за аудио и видео снимање од став (2) на овој член царинскиот службеник е должен да го извести лицето дека преземањето на дејствието е предмет на аудио и видео снимање, освен доколку тоа известување го оневозможува или отежнува преземањето на дејствието.

(5) Министерот за финансии ги пропишува типовите на техничките средства кои се употребуваат за аудио и видеo снимање, како и начинот и роковите на чување на снимениот материјал од страна на царински службеник.“.
Член 8
Членот 28-а се менува и гласи: 

„(1) По откривање на царински прекршок царинскиот службеник е должен да состави записник во кој ги забележува битните елементи на дејствието од кое произлегува правното обележје на прекршокот, лично име, адреса и единствен матичен број на граѓанинот, ако се работи за странец и број на патната исправа и држава, а за правно лице, назив, седиште и даночен број, времето, местото и начинот на сторувањето на прекршокот, описот на дејствието, правната квалификација на прекршокот и лицата затекнати на самото место, како и дава предлог за порамнување со издавање на прекршочен платен налог, доколку тоа е определено со овој или со друг закон. Записникот го потпишува царинскиот службеник и сторителот.
(2) Царинскиот службеник веднаш по составување на записникот од ставот (1) на овој член на сторителот ќе му предложи постапка на порамнување со издавање на прекршочен платен налог, доколку тоа е определено со овој или со друг закон. 
(3) Доколку на сторителот му бил издаден прекршочен платен налог, тоа ќе се забележи во записникот за констатиран прекршок, а истото ќе се забележи во записникот и доколку сторителот не се согласи да му биде издаден прекршочен платен налог или со закон не е пропишано издавање на прекршочен платен налог, во кој случај царинскиот службеник поднесува барање за поведување на прекршочна постапка до надлежен суд односно до прекршочниот орган од член 10-а на овој закон, согласно закон.
 (4) Царинскиот службеник глобата во прекршочниот платен налог ја изрекува во фиксен износ пропишан со закон, а ако глобата е пропишана во распон се изрекува минималниот пропишан износ за прекршокот.
 
(5) По приемот на прекршочниот платен налог сторителот е должен да ја плати глобата изречена согласно став (4) на овој член во рок од осум дена од денот на приемот на прекршочниот платен налог на сметката означена во прекршочниот платен налог, при што ќе плати половина од изречената глоба, за кое право се поучува во правната поука.
(6) Ако сторителот не ја плати глобата во рокот од став (5) на овој член, царинскиот службеник поднесува барање за поведување на прекршочна постапка до надлежен суд односно до прекршочниот орган од член 10-а на овој закон, согласно закон.
(7) Во постапката која ќе заврши со плаќање на прекршочен платен налог не се плаќаат трошоци на постапката.
(8) Сторителот кој што со заминувањето заради престој во странство би можел да го одбегне плаќањето на глобата, е должен веднаш да ја плати глобата изречена со прекршочниот платен налог, при што царинскиот службеник може привремено да ги одземе патната исправа или личната карта на странец и возачката исправа, додека не биде доставен доказ дека глобата е платена, но најдолго осум дена од денот на привременото одземање, за што издава потврда пропишана со членот 37 став (5) од овој закон.
 (9) Министерот за финансии ја пропишува формата и содржината на записникот од ставот (1) на овој член, како и формата и содржината на прекршочниот платен налог од ставот (2) на овој член.".
Член 9
Членот 45 се менува и гласи:
„Царинските службеници имаат право од сторителите на царински прекршоци да наплатуваат глоби кои ги изрекуваат во постапката на порамнување.“.
Член 10
По член 51 се додава нов член 52 кој гласи:
(1) При вработувањето во Царинската управа, вработениот е должен најдоцна во рок од 30 дена од денот на вработувањето да поднесе изјава за имотна состојба и интереси, до надлежната организациона единица во Царинската управа.

(2) Вработените во Царинската управа имаат обврска да поднесат изјава за имотна состојба и интереси во рок од 30 дена од денот на престанување на вработувањето,  до надлежната организациона единица во Царинската управа.

(3) Вработените во Царинската управа се должни во рок од 30 дена да го пријават секое зголемување на нивниот имот, односно на член од нивното семејство,  во вредност што надминува износ од дваесет просечни нето плати во претходниот тримесечен период, како и промена на интереси.

(4) Кон пријавата за промена во имотната состојба и интереси се поднесува договор или друг документ што е основа за промената.

(5) Изјавата за имотна состојба и интереси и пријавата за промена во имотната состојба и интереси се поднесува во печатена форма на образец пропишан со закон.   

(6) Царинската управа води електронска евиденција на поднесените изјави за имотна состојба и интереси и пријавите за промена во имотната состојба и интереси.“
Член 11
Во членот 73-а по алинејата 27 се додаваат две нови алинеи 28 и 29 кои гласат:
· „одбие или неоправдано не учествува во процесот на тестирање за проверка на знаењето и стручна способност.

· не поднесе изјава за имотна состојба и интереси и пријава за промена во имотната состојба и интереси.“
Член 12
Членот 77 се менува и гласи:
„(1) Глоба во износ од 500 до 2.000 евра во денарска противвредност ќе се изрече на правно лице микро трговец или мал трговец, односно глоба во износ од 1.000 до 12.000 евра во денарска противвредност ќе се изрече на правно лице среден трговец и глоба во износ од 2.000 до 20.000 евра во денарска противвредност ќе се изрече на правно лице голем трговец, а глоба во износ од 300 до 1.000 евра во денарска противвредност ќе се изрече на одговорно лице во правното лице и глоба во износ од 300 до 500 евра во денарска противвредност ќе се изрече на физичко лице, ако се однесува спротивно на членот 47 од овој закон.

(2) Глоба во износ од 100 до 1.000 евра во денарска противвредност ќе се изрече за прекршокот од ставот (1) на овој член и на службено лице во органите на државната управа и другите државни органи, органите на општините и градот Скопје.

 (3) За водење на прекршочна постапка и изрекување на прекршочна санкција за прекршокот од став (1) и (2) на овој член, надлежен е суд согласно закон.“.
Член 13
Членот 78 се менува и гласи:
„(1) Глоба во износ од 50 до 500 евра во денарска противвредност ќе се изрече за прекршок на службено лице во органите на државната управа и другите државни органи, органите на општините и градот Скопје, кое се однесува спротивно на одредбите на членовите 19 и 20 од овој закон.

(2) Глоба во износ од 50 до 500 евра во денарска противвредност ќе се изрече на поштански службеник кој се однесува спротивно на одредбата на членот 34 од овој закон.“

(3) За водење на прекршочна постапка и изрекување на прекршочна санкција за прекршоците од ставовите (1) и (2) на овој член, надлежен е суд согласно закон.“
Член 14

Членот 78-а се менува и гласи:

„(1) Прекршочна постапка не може да се поведе ако поминале повеќе од четири години од денот кога е сторен прекршокот.

(2) Ако се работи за продолжен или повторен прекршок рокот на застареност започнува да тече од денот на последното дејствие на прекршокот.
(3) Застарувањето не тече за времето за кое според законот гонење не може да започне или да продолжи.
(4) Застарувањето се прекинува со секое процесно дејствие што се презема заради гонење на сторителот на прекршокот, како и кога сторителот во времето додека тече рокот на застареноста стори потежок прекршок.
(5) По секој прекин застарувањето започнува повторно да тече.
(6) Застареност на прекршочното гонење настанува во секој случај кога ќе измине двапати онолку време колку што е определено во ставот (1) на овој член.“
Член 15
(1) Со денот на влегување во сила на овој закон престануваат да важат:
1) Правилникот за висината и начинот на определување на реално направените трошоци во прекршочна постапка пред прекршочниот орган на Царинската управа („Службен весник на РМ“ бр.189/16) и
2) Правилникот за начинот на водење на евиденција за сторителите на прекршок, за видот на изречените санкции и донесените одлуки во прекршочна постапка („Службен весник на РМ“ бр.10/18).

(2) Одредбите на Правилникот за формата и содржината на записникот за царински прекршок, како и формата и содржината на мандатниот, односно прекршочниот платен налог („Службен весник на РМ“ бр.151/18), кои не се во спротивност со овој закон, се применуваат се до влегување во сила на подзаконскиот акт од член 28-а став (9) на овој закон.  
Член 16
Овој закон влегува во сила осмиот ден од денот на објавувањето во „Службен весник на Република Северна Македонија“.

